
					Gwirwyd y dudalen hon

Na, 'rwy'n mynd i bysgota, medd Pedr,

'nôl at y cychod a'r rhwydi, a'r môr anwadal-drofaus;

yno y mae sicrwydd diogelwch.

Fel llestri'r cwpwrdd-glas, rhy ddrudfawr i'w mentro.

ar ford y gegin bob dydd, yw'r cyffro adolesent, gan mor gain, mor gain.

A'r nos honno ni ddaliasant hwy ddim.

Dyna wyrth.

Bu trip, un ddunos, ar y môr heb y Cwmni'n y cwch

yn ddigon i'w dieithrio rhag ei nabod y bore ar y lan,

er gorfod troi adre yn waglaw fethiannus.

Beth tai'r rhwydi yn llawn a'r cwch tan ei sang gan eu pysgod!

Y nos honno

—er eu doniau cyfarwydd gyda chelfi eu crefft, ac arferion y môr—

ni ddaliasant hwy ddim, (O Wyrth!)

rhag llwyddo o Bedr i lithro yn slic

fel un o'i bysgod ef ei hun, o gledr y llaw a'i cynhaliai,

a throi i falchïo yng nghaniad y ceiliog.

Wrth wledda ar y wledd a baratoesid

a chyfanu'r Gymdeithas a'r cwmni,

Efe

a gymerth fara ac a'i rhoddes iddynt

yn sacrament,

a'r pysgod a ddaliasant yr un modd,—

pysgod eu profiad yn troi'n rhan o'r sagrafen

gyda'r bara a roddes Efe.

Yna'r holi

A wyt ti'n fy ngharu i'n fwy na'r rhai hyn,

yn twy na'th bysgod a'th rwydi,

yn fwy na haul-a-chawod cyfnewidiol mis Ebrill llencyndod?

Ai atynt hwy y mynnit ti droi yn awr dy sadrwydd; ac yn oedran gwr,—

at y diogelwch cyn y cyffro a'r ias,

cyn i sŵn y gwynt sy'n chwythu daro'n siarp ar dy glustiau?

Mae iti ddewis, Bedr, un dewis terfynol:

pan oeddit ti'n ieuanc fe'th wregysit dy hun

a rhodio y ffordd a fynesit;

ond pan elych di'n hen, arall a'th wregysa

ac a'th arwain y ffordd ni fynnit.

"Ond ymhle, a pha bryd y cyrhaedda' i ben siwrne ar dy gefn ffordd ddigysgod Di?"

"Ni pherthyn iti wybod na'r amseroedd na'r prydiau,

eithr canlyn di Fi."

